
1091 hitz

Ikastereduak gainditzeko «ezinbestekoak» diren baldintzak zehaztu ditu Kontseiluak 

Erreforma prozesuan Eusko Jaurlaritza denbora galtzen dabilela ohartarazi dute hezkuntzako eragileek 

Iñigo Bilbao - Bilbo 

Eusko Jaurlaritzako Hezkuntza Sailak hilabete honetarako iragarri zuen Arabako, Bizkaiko eta Gipuzkoako ikastereduak gainditzeko bere proposamena izango denaren lehenengo zirriborroa. Iragarpenak sortutako itxaropenak zapuztuta geratu dira, txostena ez delako inondik ageri. Kontseiluak egin du salaketa. Ohi duen bezala, baina, ez du kritika bakarrik egin. Horrekin batera ikastereduak gainditzeko irakaskuntzako eragileek ezinbestekotzat jotzen dituzten baldintzak zehaztu eta sailkatu egin ditu. 

Xabier Mendiguren Kontseiluko idazkari nagusiak eta Iñaki Lasa elkarteko ildo politiko-instituzionalaren arduradunak aurkeztu dute ikastereduen erreformarako osatu duten oinarrizko taula. Hainbat hilabete behar izan dituzte hezkuntzako eragilek taula egiteko, eta horien lekuko izan dira agerraldian Arantxa Astigarraga Ilazki euskaltegikoa eta Juankar Aretxabaleta Sortzen-Ikasbatuaz-eko lehendakaria. 

Txostenean Hezkuntza Sistemak euskaldundu dezan egin beharreko erreformaren aurrean ezinbestean jorratu beharreko gaiak aztertzen dituzte. Sakoneko erreforma behar dela esan du Mendigurenek, bazterrean utziz euskararen normalizaziorako kaltegarria izango litzatekeen azaleko eraberritzeen bidea. «Belaunaldi berriak osorik euskalduntzea ezinbestekoa da euskara normalizatzearen helburua lortzeko». 

Abiapuntua zein izan duten gogoratu du Kontseiluko buruak: «Euskal Herrian 3 ikasletik 2 euskaldundu gabe ateratzen dira eskolatik». Herritarrak ere kezkatuta daudela esan du; eta horren froga Bai Eskolak Euskalduntzeari plataformak bildutako 110.000 sinadurak direla zehaztu du. 

GOBERNU GUZTIEI DEIA. Horiek guztiak kontuan hartuta, zeregin politikoaren garaia dela gehitu du: «Dei egiten diegu gobernu guztiei erreformari hasiera eman diezaioten». Izan ere, oraingo hau borondate politikoak euskararen normalizazioaren bidean jartzeko garaia dela azaldu du. 

Mendigurenek hitz gogorrak izan ditu Eusko Jaurlaritzako Hezkuntza Sailaren kontra. Esan duenez, onartezina da legegintzaldiaren urte bat pasatu ondoren oraindik proposamenik kaleratu ez izana. Onartezina, batez ere erreforma sakon hori egiteko baldintza politikoak badaudela uste dutelako Kontseilukoek. 

Hezkuntza sistemaren aldaketa errotik egin behar dela esan dute euskalgintzako ordezkariek. Gakoa ez bide da eredu bat edo bestea aukeratzea, neurri batean edo bestean guztiek egin dutelako huts: «D ereduak ere, gehien euskalduntzen duena izanik, ikasleen %66 besterik ez ditu euskalduntzen. Hori ez da nahikoa, guzti-guztiak euskaldunduko dituen ikasteredua behar dugu». 

Astigarragak euskaltegiek huts horiek betetzen egiten duten lana aipatu du. «Uda partean etortzen zaizkigu gazteak batez ere, maila gainditu ezinean dabiltzalako, selektibitatea egitekotan daudelako edo EGAren bila dabiltzalako». 

Eskola mundua barrutik ezagutzen du Aretxabaletak, eta arazoa ez dela ikastetxeetara mugatzen esan du: «Arazoa estrukturala da, ez dagokio bakarrik eskolari, eta epeak zehaztu egin behar dira». 

 

oinarrizko baldintzak 

Kontseiluan dabiltzan hezkuntza eragileek hilabeteak eman dituzte ikastereduen erreformarako oinarri-oinarrizkoak izango diren baldintzen inguruko gogoeta egiten. Guztira 20 zehaztu dituzte eta, diotenez, horiek kontuan hartu gabe nekez erantzun ahal izango zaio egoera gainditu nahi duen eraberritze-lanari. 

Gogoetagaiak 

Legea. Ikastereduak gainditzeko beharrezkoak diren erreforma guztiak sistema bera aldatuko duen lege baten barruan kokatu behar direla ohartarazi du Kontseiluak, behin betiko bazterrean utziz dekretu bidezko erreforma arinak. 

Helburua. Hezkuntza sistemaren erreformaren helburu nagusia euskaldun eleaniztunek osatutako Euskal Herria lortzeko bidean belaunaldi berriak euskalduntzea izan behar du, euren ustez. 

Ingurunea. Eskola bere ingurune soziolinguistikoarekin lotu behar dela esan dute, norbanakoak euskaldunduz espazioa euskalduntzen dela ziotenen tesiak huts egin duelako. 

Ebaluaketa. Gaur egungo ereduen ebaluazioa ezinbestekoa dela uste dute, euskalduntzearen ikuspegitik. 

Irakasleak. Irakasleen hizkuntza-kalitatea eta sistema kudeatzeko prestakuntza berezitua bermatzea eskatu dute. 

Langileak. Irakasle ez diren langileen zereginak ere zehaztu egin behar direla diote, guztiek baldintzatzen dutelako ikasleen euskalduntzearen garapena. 

Ratioak. Ikasle/irakasleen ratioak dauden horretan ez dutela euskalduntzen diote. Aldatu egin behar dira. 

Etorkinak. Etorri berrien herritarren euskalduntzea bermatzeko neurri zehatzak eskatu dituzte, jatorrizko hizkuntzak ere aintzat hartu behar direla esanez. 

Laguntza irakasleak. Funtsezko zeregina dutela nabarmendu du Kontseiluak. 

Ikastetxeak. Ikastetxeak bide berrirantz egokitu egin beharko direla ohartarazi dute. Berehala, gainera. 

Irtenbidea. Euskara ez dakiten langileei irtenbidea bilatu behar zaiela esan dute, ikasleen euskalduntzea lehentasuna dela aitortuz betiere. 

Hutsak. Sisteman euskara ikastea lortu ez duten herritarren auziari ere erantzun egin behar zaio, ez delako bidezkoa hutsa euren poltsikotik estali behar izatea. 

Hirugarren hizkuntza. Europako beste hizkuntzek sisteman beharko duten lekua zehaztea eskatu dute. 

Ahalegina. Unibertsitatea eta Lanbide Heziketa euskalduntzeko egin beharreko ahaleginak biderkatzea eskatu dute. 

Zaletasuna. Eskola komunitatea euskararekiko motibatu behar dela diote. 

Ebaluazioa. Sistema berria maiztasunez ebaluatzeko neurriak eskatu dituzte. 

Ikas-materialak. Hauek ere ebaluatu egin behar direla azpimarratu dute, erreformari egokitzeko. 

Epeak. Erreforma egiteko epe onargarriak zehaztea ezinbestekotzat jo dute. 

Baliabideak. Erreformak beharrezko diru eta giza baliabideak aldez aurretik zehaztea ere exijitu dute. 

Politika. Hori guztia lortzeko hizkuntza-politika berria eskatu du Kontseiluak. 

Txosten osoa Kontseiluaren web orrian: www.kontseilua.org 

 

 _______________________________________________________

Iñaki Lasa Kontseiluko ildo politiko-instituzionalaren arduraduna 

«Hizkuntz ereduak ez aldatzeko dagoen arrazoi bakarra politikoa da» 

Iñigo Bilbao - Bilbo 

Ikastereduen inguruan edozer erabakitzen dutela ere, agintariek aintzat hartu beharko dute ezinbestean Kontseiluak mahai gainean ipini dien oinarrizko taula. Hori izango da, Iñaki Lasa elkarteko ildo politiko-instituzionalaren arduradunaren berbetan, egingo denaren benetako neurgailua. 

Zerk bultzatu du Kontseilua horren ekarpen osoa egitera? 

Hezkuntza Sailak epeak zehaztu zituenean lehen zirriborroa ekainerako jasoko genuela esan zuenez, prest egon gara gu zirriborroa jaso, modu eraikitzaile batez aztertu eta gure ekarpenak egiteko. Zirriborrorik ez da etorri, eta badakigunez ia legegintzaldi oso bat beharko dugula halako erreforma egin ahal izateko, ez gaude prest denbora gehiago galtzeko; beraz, mahai gainean jarri dugu geure ekarpena izango litzatekeena. 

Belarrondokotzat har daiteke, beraz, txostena, edo badoa haratago? 

Biak. Kritika egiten diegu, noski, ez dutelako denbora ongi kudeatu, baina kritika osatu egiten dugu ekarpenarekin. Eta erreforma egin nahi duen orok oso estu segitu beharko ditu hor aipatzen diren puntuak, saihestezinak direlako. Hezkuntza arloko bazkideek egin dute ekarpena eta guztiek primeran ezagutzen dute daukagun errealitatea. Badakite zer den erreformatu behar dena, eta sistemak non egiten duen huts. Sailburuak ere ezagutu beharko luke hori guztia. Beraz, erreforma egokia izango bada, ez da oso urrun ibiliko planteatzen ari garen honetatik. 

Erreforma lege bidez egitea eskatu duzue. Eskaera ez litzaioke hortaz Legebiltzarrari zuzendu behar? 

Legebiltzarrak agindua eman du: 2007ko otsailerako Hezkuntza Sailak proposamena aurkeztu behar du. Legebiltzarrak egin du egin behar zuena. Eskatu. Gauza da une horretara iritsiko bagara, Sailak gizarte eragileekin hitz egin beharko duela aurretik, eta kontrastatu. Beste lege batzuekin -Unibertsitate Legea, esate baterako- horixe egin du. Denbora galtzen ari dira. Gauzak dauden bezala, nekez irits gaitezke une horretara gizarte eragileekin hitzartutako zirriborro batekin. Horrek kezkatzen gaitu. Denbora gehiago ez galtzeko, aurrea hartu eta gogoeta hori aurkeztu dugu. 

Ikastetxeetan ereduak aldatzeko premia nabarmentzen da? 

Legez ezarria dago ikasketak bukatutakoan bi hizkuntza ofizialak ezagutu behar direla. Legea betetzea da. Lege batzuk zorroztasun handiz betetzen dituzte, kosta ahala kosta. Hau ere bete egin behar dute. Gaur ez betetzearen arrazoia teknikoa da. Ez beste zer. Helburua ez da lortzen jarri diren tresnak ez direlako egokiak. Ikastereduak bere garaian zentzuzkoak izango ziren, baina gaur ez dago arrazoi teknikorik aldaketa ez egiteko. Arrazoirik badago politikoa da, baina EAEn behintzat oreka politikoak aukera ematen du gai honi behar bezala erantzuteko. 

